ҮЗ ЯЛКЫНЫНДА ДӨРЛӘП ЯНГАН ӘДИП
Д.Ш.Гыйльманов, Казан шәһәре Яңа-Савин районы 31 нче санлы урта гомуми белем бирү мәктәбенең татар теле һәм әдәбияты укытучысы
XX гасыр - социаль тетрәнүләр, революцияләр, катаклизмнар чоры иде. Аларның иң күренеклесе, әлбәттә инде, Рәсәйдә социалистик революция белән төгәлләнгән революцияләр чылбыры. Илдә диктатура урнашты. СССР дип аталган тоталитар системаның үз халыкларына карата кулланылган төп эш методларының берсе булып террор киң колач ала.
Моның мисалы - бихисап. Бу хактагы тарихи документларны, мәкаләләрне, истәлекләрне укыганда, әле дә чәчләр үрә тора. Шул көннәр турында Татарстанның халык шагыйре - Гамил Афзал болай дип язган:
Большевиклар искелекне җиңде,
Яңа юлга чыгып шат булдык,
Яңа юлдан барган идек инде,
Колымага килеп тап булдык.
Бу юлларда әйтелгән язмышка күп кенә татар язучылары да дучар ителде. Алар арасында Г.Ибраһимов та бар иде.
Әдип 1937 елның 29 август көнендә (бу датаны Гөлсем Мөхәммәдова "Олы юл" әсәрендә 29 нчы сентябрь дип күрсәтә) Ялтада үпкә авыруыннан дәваланып яткан җиреннән кулга алына һәм Казанның Пеләтән төрмәсенә озатыла [3: 108]. Архивларда табылган тарихи документларга караганда, Г.Ибраһимовның башы өстендә кара болытлар егерменче елларның икенче яртысында ук куера башлаган. НКВД хезмәткәрләре аны көне-төне күзәткәннәр. Әдипнең эшчәнлеге һәм аның белән аралашкан кешеләр турындагы мәгълүматлар тиешле урыннарга җиткерелә торган. Ләкин боларның әлегә берсен дә Г.Ибраһимов үзе дә, аның сәламәтлеген кайгыртып дәваланырга Ялтага җибәргән дуслары да белми.
Революция өчен җанын-тәнен кызганмаган, патша чорыннан ук үзенең бөтен иҗатын һәм практик эшчәнлеген революциягә багышлаган, революциягә кадәр дә патша төрмәләрендә утырган, самодержавие шымчыларының һәм яшерен агентларының күзәтүе астында яшәгән язучыны "советка каршы контрреволюциядә" гаеплиләр.
Г.Ибраһимов Казанга сентябрь башларында китерелә. Берничә көннән соң ялыктыргыч сорау алулар башлана. Бу мыскыл итүләр, түбәнсетүләр болай да авыру һәм көнне-көнгә көчкә генә ялгап барган әдипнең соңгы көчен дә, саулыгын да алып китәләр. Сорау алулар вакытында, Г.Ибраһимовны сындырып үзләренең кара гамәлләренә ирешер өчен, тикшеренүчеләр әдипкә медицина ярдәме күрсәттермиләр.
Хәле никадәр генә авыр булмасын, әдип тикшерүчеләрнең уйдырма протоколларына кул куймый, иректә калган язучы дусларына яла якмый. Тәмам бетерешкән, эштән чыккан Г.Ибраһимовны 21 октябрьдә төрмә лазаретына күчерәләр. Хәле бераз яхшырганны күреп, тикшерүчеләр сорау алуларны дәвам итәләр. Ләкин шуларның берсеннән инде Г.Ибраһимов камереага үз аягы белән кайта алмый. Аны, ике ягыннан култыклап, сакчы белән санитарка алып киләләр. Ул бөтенләй хәлсезләнә, тамактан кала. Өстәвенә юеш, дымлы, салкын бүлмәдә тотылу да Г.Ибраһимовның сәламәтлегенә зыян сала. Төрмәдә Г.Ибраһимовка тиешле медицина ярдәме күрсәтергә мөмкинлекләр булмый. Ялтада көнаралаш юдырылып торган ярым үпкәсе дә тәмам эштән чыгып, сулыш ала алмый этләнә. Шундый приступларның берсе 1938 елның 21 гыйнварында әдипне якты дөньядан мәңгелеккә алып китә. Әдип, кайбер тикшеренүчеләрнең әйтүенчә, Архангель зиаратындагы гомуми чокырга күмелә.
Бүгенгесе көндә Архангель зиаратында Г.Ибраһимов "каберендә" торган һәйкәл дә шартлы рәвештә генә куелган. Г.Ибраһимовның кайда күмелгәнен ачыктан-ачык күрсәткән документларның әле бүгенгесе көндә дә табылганы юк [1: 171]. Палачлар үзләренең кара гамәлләрен яхшы яшергәннәр.
Г.Ибраһимовның кабере билгесез булган кебек, әдипне кулга алганда Ялтадагы квартирасыннан алынып зур чемоданга салынган язулар да, ике капчыкка тутырылган китаплар да эзсез югала. Шулай ук, Г.Ибраһимовның Ялтага дәваланырга киткәндә Дәүләт музееның кыйммәтле экспонатлар саклый торган подвалына урнаштырып калдырылган Казандагы өй җиһазлары да, искиткич бай китапханәсе дә таланган, төрлесе-төрле якка таралган, беришләре юкка чыгарылган, яндырылган.  Музейга куярлык әйберләре дә калмаган.
Г.Ибраһимовның үлем алдыннан: "Утыз елдан артык эшләгән эшләремнең соңы шулай булыр дип уйламаган идем. Партиям алдында да, халкым алдында да минем гаебем юк. Тарих аны үзе тикшерер, раслар, дөрес бәһа бирер"[2: 265], - дип әйткән сүзләре әдип үлеп 17 ел (1955) үткәч кенә раслана. Үзе кабызыган утта дөрләп янган әдипнең намуслы исемен, бай иҗатын торгызу, әсәрләрен халыкка кайтару буенча эшләр башлана.

